g

Masjid: Wadah Penyatuan Ummah
(25 Jun 2021M/ 14 Zulkaedah 1442H)

Sidang Jemaah yang dirahmati Allah sekalian,

Marilah kita meningkatkan ketakwaan kepada Allah SWT dengan
sebenar-benar takwa iaitu dengan melaksanakan segala
suruhan-Nya dan meninggalkan segala larangan-Nya. Mudah-
mudahan kita menjadi insan yang beriman dan bertakwa serta

selamat di dunia dan di akhirat.



Sebelum melanjutkan bicara, suka khatib memberi peringatan.
Marilah kita tinggalkan perkara lagha yang bertentangan dengan
sunnah serta adab, iaitu tindakan yang memesongkan perhatian
daripada mendengar khutbah dan isi kandungannya. Ini
termasuklah perbuatan berbual-berbual, tidur dengan sengaja
dan bermain telefon bimbit. Mimbar pada hari ini akan
membicarakan khutbah bertajuk: Masjid: Wadah Penyatuan

Ummah.
Sidang Jumaat dirahmati Allah,

Di negeri Pulau Pinang yang tercinta ini, terdapat sebanyak 214
buah masjid dan 487 buah surau yang berdaftar dengan Jabatan
Hal Ehwal Agama Islam Pulau Pinang. Dengan jumlah bilangan
yang agak besar ini, sudah semestinya menunjukkan bahawa
masjid merupakan institusi yang sangat penting serta wajib
dipelihara dan dijaga dengan baik agar terhindar daripada

anasir-anasir yang tidak sihat.



Sidang Jemaah yang dirahmati Allah,

Masjid merupakan tempat perkembangan syiar Islam di setiap
kariah. la juga menjadi tempat membina kekuatan ilmu, iman
dan akhlak serta menjadi pusat perpaduan ummah yang kukuh

sebagai nadi pembangunan ummabh.

Sirah Nabi telah membuktikan bertapa hebat dan pentingnya
masjid kepada umat Islam. Sebaik tiba di bumi Madinah, perkara

yang baginda Nabi Muhammad & lakukan adalah dengan
mendirikan masjid. Seterusnya, baginda Rasulullah &

menjadikan masjid sebagai pusat ibadah. Masjid juga
berperanan sebagai pusat pentadbiran, pusat pendidikan,
tempat pengadilan, tempat pengumpulan angkatan tentera dan

perpaduan.
Sidang Jumaat dirahmati Allah,

Dewasa ini kemuliaan dan kesucian masjid telah dinodai dengan

perbuatan-perbuatan yang tidak bertanggungjawab.

Malah, masjid dijadikan sebagai tempat untuk melakukan

perkara-perkara maksiat sama ada dalam keadaan secara sedar

atau tidak. Seringkali kita dengar kes kecurian, pergaduhan dan
pertelingkahan, isu perbezaan fahaman politik, fitnah dan

sebagainya telah berlaku di masjid.

Lebih-lebih lagi ketika berlaku penularan pandemik Covid-19.
Pematuhan S.0.P vyang diperketatkan untuk mengawal
penularannya, kadangkala menghasilkan ‘wabak’ bentuk baru
pula. Misalnya ada jemaah yang ingin masuk ke masjid tanpa
memakai pelitup muka dan membawa sejadah. Apabila
dihalang, mereka bertukar menjadi marah dan mencaci maki
pihak pengurusan masjid sedangkan itu adalah S.O.P yang perlu

dipatuhi.

Masjid bukanlah tempat untuk kita menyemai bibit-bibit
kebencian satu golongan kepada golongan yang lain dan bukan
tempat untuk mewujudkan perbalahan dan perpecahan dalam
masyarakat. Ketahuilah perbuatan-perbuatan ini amat
merugikan diri sendiri dan masyarakat setempat khususnya
umat Islam. Seperti mana firman Allah SWT dalam Surah al-

Bagarah ayat 114:

Maksudnya: “Dan siapakah yang lebih zalim daripada orang-

orang yang menyekat dan menghalangi dari menggunakan
masjid-masjid Allah untuk (sembahyang dan) menyebut nama
Allah didalamnya, dan ia berusaha pula untuk meruntuhkan
masjid-masjid itu? Orang-orang yang demikian, tidak sepatutnya
masuk ke dalam masjid-masjid itu melainkan dengan rasa penuh
hormat dan takut kepada Allah (bukan secara yang mereka
lakukan itu). Mereka (dengan perbuatan itu) akan beroleh
kehinaan di dunia, dan di akhirat kelak mereka mendapat azab
seksaan yang amat besar”.

Sidang Jumaat yang dirahmati Allah,

Masjid dimakmurkan untuk menjadi wadah masyarakat Islam
yang hidup dalam suasana harmoni, aman dan damai serta
sentiasa dalam naungan rahmat Allah SWT. Oleh yang demikian,
semua pihak perlulah sedar dan peka terhadap perlakuan dan
perbuatan kita semasa berada di masjid.

Kita hendaklah mejaga tingkah laku dan pengucapan kita semasa
berada di kawasan dan di dalam masjid. Tanamkan dalam diri
kita sikap hormat menghormati dan sifat merendah diri.
Program-program dan aktiviti-aktiviti yang dijalankan di masjid

hendaklah bersesuaian dengan adab dan akhlak seperti yang
dituntut dalam agama lIslam. Sepertimana firman Allah SWT
dalam Surah al-A’raf ayat 4:

0 68 b 51 ek el Wt 18 o3 55
Maksudnya: “Dan berapa banyak negeri yang kami binasakan,
iaitu datang azab seksa kami menimpa penduduk pada malam
hari atau ketika mereka berehat pada tengahari”.

Sidang Jemaah yang dirahmati Allah,

Mengakhiri khutbah pada hari ini, marilah sama-sama kita
mengambil beberapa pengajaran terhadap khutbah vyang
disampaikan, antaranya:

Pertama: Umat Islam hendaklah menjadikan masjid sebagai
tempat untuk meningkatkan ketakwaan dan keimanan kepada
Allah SWT dengan melakukan amal ibadah dan amal kebaikan
serta menghindari dari melakukan perbuatan-perbuatan dosa.

Kedua: Masjid merupakan tempat penyatuan ummah. Oleh yang
demikian, segala program dan aktiviti masjid hendaklah
berpandukan kepada adab dan akhlak dalam Islam.

Ketiga: Semua pihak termasuk pentadbiran masjid dan ahli
kariah hendaklah berganding bahu dan bekerjasama dalam



setiap perkara yang dilaksanakan bagi mengelak daripada
berlakunya salah faham.

Keempat: Sebarang masalah perlulah dibawa berbincang
ataupun dirujuk kepada pihak berwajib supaya ia tidak
menjejaskan kelangsungan pentadbiran dan pengimarahan
masjid.

Khutbah Kedua
(Bulan Jun 2021)

Ya Allah dengan sifat-Mu yang Maha Pemurah dan Maha Mendengar!
Kami hambaMu yang lemah merayu kepadaMu agar engkau angkat dan

hilangkan segera wabak penyakit Covid-19 yang sedang melanda kami
agar dapat kami melaksanakan syiar-Mu dengan sempurna.

Ya Allah jadikanlah kami dan keturunan kami orang-orang yang
istigamah mendirikan solat secara berjemaah serta mengeluarkan zakat
dan waqaf. Rahmatilah kehidupan mereka. Sesungguhnya hanya
kepada-Mu jua Ya Allah, doa kami mohon diperkenankan dan diterima.

